
23  Janeiru 2017 

Estudante Ensinu Sekundáriu Jeral Nú. 02 Tapo-Memo, Distritu Bobonaro konsidera 
informasaun legal sira kona-ba  abuzu seksuál ba menór no labarik konflitu ho lei útil 

tebes sira 

Iha 20 Janeiru 2017, JSMP hala’o treinamentu ba estudante Ensinu Sekundariu Geral (ESG), Nú. 
02, Suku Tapo-Memo, Sub-distritu Maliana, Distritu Bobonaro, kona-ba asesu ba justisa formal 
no direitu labarik. Treinamentu ne’e partisipa hosi estudante sira ne’ebé kompostu hosi feto nain 
15 no mane nain 15.  

Treinamentu ne’e ho objetivu atu hasa’e koñesimentu estudante sira nian kona-ba direitu  labarik 
no direitu feto, konseitu geral kona-ba Lei Kontra Violénsia Domestika, violasaun seksuál no 
abuzu seksuál ba menór inklui asesu ba justisa formal. 

“JSMP sente vokasionadu atu kontinua habelar informasaun legál ba estudante sira tanba dala 
barak estudante sira sai vítima ba hahalok violénsia no sira laiha koñesimentu kona-ba oinsa atu 
prosesu sira nia kazu tuir sistema justisa formal,” dehan Diretór Ezekutivu JSMP, Luis de 
Oliveira Sampaio.  

Reprezentante Diretór ESG 02 Maliana Sr. Lazaro de Jesus Santos, iha ninia abertura haktuir 
katak, treinamentu ne’e útil tebes ba estudante sira tanba fahe informasaun kona-ba setór justisa 
liu-liu liga ho krime sira hanesan abuzu seksuál ba menór, violénsia seksuál no saida maka sira 
tenki halo bainhira akontese violénsia iha sira nia uma laran.  

Tanba ne’e, nia husu ba estudante sira atu uza didiak tempu ne’e hodi rona no kompriende saida 
mak treinador sira aprezenta, no bainhira iha duvidas no sei iha buat ruma ne’ebé la klaru, nia 
enkoraza estudante sira atu husu no halo klarifikasaun.  

Aleinde ne’e, estudante sira rekoñese katak  durante ne`e sira akompaña duni violénsia ne’ebé 
akontese iha uma laran ne’ebé involve sira nia família inklui inan-aman maibé sira la hatene 
katak ne’e krime no oinsá atu halo keixa. Aliende ne’e sira mós husu kona-ba violénsia seksuál 



no krime babain ne’ebé komete husi labarik minoridade, oinsa atu prosesu inklui 
responsabilidade ba krime ne’ebé nia komete.  

Relasiona ho pergunta hirak ne’e, fasilitador klarifika no refere ba artigu 20 Kódigu Penál kona-
ba inimputabilidade penál tanba idade no artigu 3 Lei Kontra Violénsia Doméstika katak krime 
hirak ne’ebé akontese iha uma-laran konsidera nu’udar krime públiku.  

Depoisde rona tiha esplikasaun relasiona ho asuntu relevante hirak ne’e, partisipante sira haktuir 
katak material sira ne’ebé aprezenta durante treinamenu ne’e útil tebes ba sira. Treinamentu ne’e 
oferese oportunidade ba sira atu aprende no hetan koñesementu adisonál ba kestaun importante 
hirak ne’ebé dalabarak sira rasik infrenta.  

Treinamentu ensera ho entrega brochures kona-ba tipu krime sira hosi JSMP ba iha reprezentante 
Diretór Eskola Públiku Nú 02 Maliana, Sr. Lazaro de Jesus Santos. 

Treinamentu ne’e realiza tanba apoiu finanseiru hosi Embaixada Canada, Jakarta-Indonézia.  

Atu hetan informasaun kle’an liu tan favór kontaktu: 

Luis de Oliveira Sampaio 
Diretór Ezekutivu JSMP 
luis@jsmp.tl  
 

 

 


